
Мамлакатимиз раҳбари Шавкат 
Мирзиёев раислигида 7 апрель куни 
ички йўлларни яхшилаш, “Яшил макон” 
умуммиллий лойиҳаси доирасида 
кўчатлар экиш, давлат хизматлари 
кўрсатишни соддалаштириш масалалари 
ижроси бўйича видеоселектор йиғилиши 
ўтказилди.

Айтиш жоизки, кўтарилган бу 
масалалар бевосита халқимизни рози 
қилиш билан боғлиқ бўлиб, мазкур 
соҳалардаги мавжуд камчиликларни 
ҳал этмай туриб, инсон қадри ҳақида 
гапириш бефойда.

Ҳудудларда аҳоли билан 
учрашганимизда энг кўп мурожаат 
ички йўлларни таъмирлаш масаласида 
бўлмоқда. Чунки бу масала серхаражат 
бўлгани учун йиллар давомида 
эътибордан четда қолиб кетаверган. 
Эътибордагилари ҳам “қўл учида” 
бажарилган холос. Бу эса бугунги кунда 
одамларнинг ҳақли эътирозига сабаб 
бўлмоқда. Яқинда йўлга қўйилган 
“Ташаббусли бюджет” портали 
орқали аҳолидан тушган 20 мингта 
ёки жами таклифларнинг 25 фоизи 
айнан ички йўлларни яхшилаш билан 
боғлиқлиги ҳам масаланинг қанчалик 
долзарблигини кўрсатади.

Йиғилишда бу борада Андижон 
тажрибасидан кенгроқ фойдаланиш 
лозимлиги таъкидланди. Яъни, 

вилоятдаги цемент ишлаб чиқарувчи 
корхоналар томонидан кластер ташкил 
этилиб, олис ва чекка маҳаллалардаги 
23 километр қум-шағал йўллар цемент-
бетон қопламага ўтказилган. Бу орқали 
600 миллион сўм иқтисод қилинди, 350 
минг долларлик битум импорти учун 
маблағ тежалди. Энг асосийси, кластер 
ўзи қурган йўлларни 10 йил давомида 
кафолатли сақлашни зиммасига олган.

Видеоселекторда бу тажрибани 

бошқа вилоятларда ҳам қўллаш 
вазифаси қўйилди. Бу орқали жорий 
йилда цемент ишлаб чиқариш 3,5 
миллион тоннага кўпаяди ва ички 
эҳтиёжлар тўлиқ қопланади. Бош 
прокуратура эса янги қурилаётган 
цемент-бетон қопламали йўллар 
сифати устидан қатъий назорат қилади.

Тошкент шаҳрида ҳам 250 
километр цемент-бетон қопламали 
йўллар қурилиши ва бу ишлар учун 
маҳаллаларни обод қилишга ажратилган 
1 триллион сўмга яна 200 миллиард сўм 
йўналтирилиши белгиланди.

Йиғилишда “Яшил макон” дастури 
доирасидаги ишлар ҳам талаб 
даражасида эмаслиги танқид қилинди. 
Президент томонидан айрим ҳудудларда 
бу ишлар номига ташкил этилгани, 
кўзбўямачиликка йўл қўйилаётгани 
айтилди. Мисол учун, жойларда 
ҳақиқатда экилмаган жами 5 миллион 
туп кўчатларни ҳисоботда қўшиб 
ёзиш ҳолатлари аниқланган. Шу боис, 
мутасаддиларга апрель ойида барча 

қолоқликлар ва камчиликларни тўлиқ 
бартараф этиш вазифаси топширилди.

Ҳар бир маҳалла, таълим 
муассасалари, ариқ ва йўл бўйларига 
дарахт кўчатлари ҳамда терак 
қаламчалари экилиши, 5 ёшдан 
кам бўлмаган мевали ва манзарали 
дарахтларни бир текисда ўстириш 
бўйича Тошкент шаҳрида бошланган 
тажрибани бошқа шаҳарларда ҳам 
жорий қилиш лозимлиги кўрсатилди.

Йиғилишда давлат хизматлари 
кўрсатишни соддалаштириш ва 
кўламини кенгайтириш,  тизимини 

рақамлаштириш масаласи ҳам 
муҳокама қилинди, бу борада устувор 
вазифалар белгиланди. Жумладан, 
1 июлдан бошлаб 38 турдаги давлат 
хизматлари учун электрон имзо билан 
тасдиқлаш талаби бекор қилиниб, 
мобил телефон орқали амалга 
оширилади. 6 турдаги лицензия олиш 
учун талаблар бекор қилинади. Аҳоли 
ва тадбиркорлар учун 8 дан ортиқ 
давлат хизмати бўйича электрон 
хабардор қилиш тизими жорий этилади. 
Коммунал ташкилотларнинг 32 турдаги 
ҳужжат ва маълумотномаларини талаб 
қилиш бекор қилинади. Эҳтиёжманд 
оилалар фарзандлари олийгоҳларга 
киришда тест синовларида иштирок 
этиш тўловларидан озод этилади.

Келгуси йил якунига қадар 
марказлар орқали кўрсатиладиган 
хизматлар сони ҳозирги 172 тадан 
300 тага, мобил илова орқали 
кўрсатиладиганлари эса 60 тадан 
250 тага етказиш вазифасини қўйди. 
Шунингдек, йиғилишда ҳудудларда 
давлат хизматлари марказлари қуриш 
бўйича ҳам топшириқлар берилиб, 
вилоят ҳокимларига 1 сентябрга қадар 
бу билан боғлиқ барча қурилишларни 
якунлаш вазифаси қўйилди.

Улуғбек ЗИЯДУЛЛАЕВ, 
Халқ депутатлари Чилонзор туман 

Кенгаши депутати

Дунёдаги глобаллашув жараёнлари жамиятни 
модернизация қилиш билан бирга, аҳолининг 
маънавий ва маданий ҳаётини янада юксалтиришни 
тақозо этади. Бунда, инсон учун хос бўлган ҳамда 
тарих давомида шаклланиб улгурган иллатлардан 
воз кечиш қийин жараён ҳисобланади. Жумладан, 
инсоният ҳаётига ва жамият тараққиётига мунтазам 
салбий таъсир кучига эга бўлган коррупция энг оғир 
иллатдир. Ушбу иллатни кенг соҳа доирасида бартараф 
этиш ва ечимини топиш, давлатнинг коррупцияга 
қарши сиёсатини амалга оширишда фаол фуқаролик 
позициясини шакллантириш долзарб масалалардан 
биридир. 

Мамлакатимизда коррупциянинг олдини олиш 
ҳамда бартараф этиш, ушбу иллатни жамият 
ижтимоий-иқтисодий, маънавий ҳаётига салбий 
таъсири, уни олдини олишда самарали механизмларни 
такомиллаштириш ва ушбу соҳада юқори 
самарадорликка эришиш масаласига алоҳида эътибор 
қаратилмоқда. «Жамиятимизда коррупция балоси 
ўзининг турли кўринишлари билан тараққиётимизга 
ғов бўлаётганлиги, бу ёвуз иллатнинг олдини олмасак, 
жамиятнинг бирорта тармоғи ривожланмаслиги,  
коррупцияга қарши курашишда аҳолининг барча 
қатламлари, энг яхши мутахассислар жалб қилинмас 
экан, жамиятимизнинг барча аъзолари, таъбир жоиз 
бўлса, «ҳалоллик вакцинаси» билан эмланмас экан, ўз 
олдимизга қўйган юксак марраларга эриша олмаймиз» . 

Ижтимоий тармоқларда Ўзбекистон Республикаси 
Соғлиқни сақлаш вазири томонидан шифокорни 
фуқаролар томонидан рағбатлантириш масаласига 
муносабати кенг муҳокамага айланди. 

Ушбу масала Коррупцияга қарши курашиш 
агентлиги ҳузуридаги Жамоатчилик кенгаши 
томонидан ижтимоий тармоқларда муҳокама 
қилинаётган шифокорларнинг шароитини яхшилаш 
коррупциянинг олдини олишга хизмат қилиши 
тўғрисидаги таклифга  Соғлиқни сақлаш вазирининг  
“Беморга меҳр билан ёндашсангиз, рози бўлиб, ўзи 
сизга бериб кетади” мазмунида билдирган муносабати 
юзасидан фикр билдирилди.

Жамоатчилик кенгаши Соғлиқни 
сақлаш вазирлиги раҳбариятининг 
коррупциянинг олдини олиш бўйича 
бошлаган ишларини қўллаб-
қувватлайди.

Шу билан бирга, шарафли 
касб эгалари – шифокорларни 
рағбатлантириш йўлларидан 
бири сифатида беморлар берган 
маблағнинг  эътироф этилишини 
қонунчиликка ва мамлакатда олиб 
борилаётган коррупцияга қарши 
курашиш сиёсатига зид ҳаракат 
сифатида қайд этади.

Мазкур таклиф тизимда 
коррупциявий жиноятлар сонининг 
ортишига ҳамда шифокор касби 

мавқеининг пасайишига, соғлиқни сақлаш тизимига 
халқнинг ишончи камайишига сабаб бўлади.

Коррупцияга қарши курашиш агентлиги, 
Соғлиқни сақлаш вазирлиги ва Давлат хизматини 
ривожлантириш агентлигининг қўшма баёнотида 
“Тиббиёт ходимларига муносиб меҳнат шароитини 
яратиш ва даромадини ошириш, шунингдек, 
уларнинг ижтимоий ҳимоясини кучайтириш бўйича 
амалий чоралар кўриш, бунда, тиббиёт ходимлари 
малакасига, кўрсатиладиган тиббий хизмат ҳажми, 
мураккаблик даражаси ва сифатига қараб меҳнатга ҳақ 
тўлашнинг тоифаланган замонавий механизмларини 
жорий этиш” белгиланган.

Жамоатчилик кенгаши шифокорларни рағбат-
лантиришда беморлардан пул олиш сингари 
(ихтиёрий ёки ихтиёрий эмаслигидан қатъи назар) 
ноқонуний хатти-ҳаракатларни бартараф этиш ҳамда 
ҳақ тўлашнинг тоифаланган механизмини жорий этиш 
Соғлиқни сақлаш вазирлигининг асосий мақсади 
бўлиши лозимлигини билдиради. 

Муаллиф томонидан интернет тармоғи орқали 
ўтказилган сўровда иштирок этган 206 нафар 
респондентдан 120 нафари (58,3%) соғлиқни сақлаш 
соҳасида мансабдор шахсларнинг ўз вазифаларини 
виждонсиз бажаришга дуч келганликларини эътироф 
этганлар. 

“Ижтимоий фикр” республика жамоатчилик 
фикрини ўрганиш Маркази томонидан ўтказилган 
тадқиқотларда ҳам сўров иштирокчиларининг 43,2% 
тиббиёт соҳасида коррупция даражаси юқори 
эканлиги қайд этилган. 

Ўтказилган тадқиқотлардан кўриниб турибдики, бу 
масала қон-қонимизга сингиб кетган, азалдан давом 
этиб келаётган иллат эканлигидан далолат бермоқда.

“Фуқаролар соғлиғини сақлаш тўғрисидаги” 
Ўзбекистон Республикаси қонунининг (265-I-сон, 1996 
йил 29 август) 44-моддасида дипломини олаётган 
шифокорлар қуйидаги мазмунда қасамёд қабул 
қилиши кўрсатиб ўтилган. 

«Шифокор деган юксак унвонни олиб, тиббиёт 
фаолиятига киришар эканман:

ўзимнинг бор билим ва маҳоратимни беморни 
даволашга ҳамда инсон соғлиғини сақлашга 
бағишлашга;

ёши, жинси, ирқи, миллати, тили, дини, эътиқоди, 
ижтимоий келиб чиқиши ва ижтимоий мавқеидан 
қатъи назар, ҳар бир беморга куч-ғайратим ва 
вақтимни аямай тиббий ёрдам кўрсатишга;

беморнинг соғлиғини шахсий манфаатларимдан 
юқори қўйишга, камтар ва ҳалол бўлишга, ўз билим ва 
маҳоратимни доимо ошириб боришга;

шифокор сирини сақлашга;
кишиларга ҳамиша меҳр-мурувват ва шифо 

топишларига ишонч ҳадя этишга;
Буқрот, Абу Али ибн Сино сингари улуғ табибларнинг 

шонли анъаналарини давом эттиришга тантанали 
қасамёд қиламан.

Ушбу қасамёдга умримнинг охиригача содиқ 
қолишга қасамёд қиламан» деб шифокорлар қасам 
ичишади. Шунингдек, улар қасамёдни бузганлик учун 
қонунда белгиланган жавобгарликка тортилиши ҳам 
кўрсатиб ўтилган.

Шунинг учун ҳар бир шифокор ўз касбига 
виждонан, ҳалоллик билан ёндашиши, коррупциявий 
жараёнларга фаол қаршилик кўрсатиши ва 
коррупциявий муносабатларга муросасиз муносабатда 
бўлиши зарур. Бу иллатни бартараф этиш учун 
нафақат шифокорларни, балки фуқароларимизни 
ҳам “ҳалоллик вакцинаси” билан эмлашимиз, яъни 
ҳалолликни уларнинг онгига сингдиришимиз талаб 
этилмоқда. 

Коррупцияга қарши курашиш юзасидан олиб 
борилган тадқиқотларда маълум бўлишича айрим 
давлатларда мактаблар ва шифохоналарга 
“ҳалоллик ёки хайрия” қутилари ўрнатилар экан. 
Ушбу тажрибадан келиб чиқиб (таклиф сифатида), 
биз ҳам шифохоналарга “ҳалоллик” қутиларини 
ўрнатишимиз ва фуқароларимизга  шифокорларни 
рағбатлантириш сифатида берадиган маблағларини 
шу қутиларга ташлаш кераклигини сингдириш 
механизимини ишлаб чиқишимиз керак. Ушбу 
қутиларга тушган маблағлар, кенг жамоатчилик 
назоратида, шифохоналарни ривожлантириш, керак 
бўлса, энг яхши ишлаган шифокорни рағбатлантириш 
учун ишлатилса, бу билан биз коррупциянинг олдини 
олган бўлар эдик.

Коррупция жамиятни емириб, шахсни ахлоқий 
жиҳатдан инқирозга учратадиган ва ҳар қандай давлат 
иқтисодиётига салбий таъсир қиладиган ижтимоий 
иллат  эканлигини кўриб турибмиз. 

Шунинг учун ҳар бир фуқаро гўзал ва бетакрор 
юртимизнинг бугунги ва эртанги куни, ёруғ келажаги 
учун, авваламбор, ўзи масъул эканлигини унутмаслиги 
керак.

Шуҳрат ТУРДИҚУЛОВ, 
Тошкент шаҳар ҳокимлиги 

Коррупцияга қарши ички назорат 
бўлими бошлиғи

ХАЛОЛЛИК КУТИСИ, ,

БАРЧА САЪЙ-ҲАРАКАТЛАР 
ИНСОН ҚАДРИНИ УЛУҒЛАШГА 

ҚАРАТИЛГАН

КРЕДИТ — МОДУЛИ НИМА КРЕДИТ — МОДУЛИ НИМА 

Мамлакатимизнинг дунё ҳамжамиятидаги 
ўрнини янада мустаҳкамлаш, албатта, бугунги 
кун ёшлари билан чамбарчас боғлиқ. Ёшлар 
тарбиясида эса таълимнинг ўрни беқиёсдир. 
Шу мақсадда юртимизда сўнгги йилларда бу 
борада муҳим ислоҳотлар амалга оширилмоқда. 
Ватан равнақига муносиб ҳисса қўшадиган, 
илғор кадрлар тайёрлаш, ижодий фикрлайдиган 
мутахассисларни тарбиялаш таълим 
муассасаларининг олдига муҳим вазифа қилиб 
белгиланди.

 Хусусан, Давлатимиз раҳбари томонидан 2019 
йилнинг 8 октябрида “Ўзбекистон Республикаси 
олий таълим тизимини 2030 йилгача ривожлантириш 
концепциясини тасдиқлаш тўғрисида”ги Фармони 
имзоланди. Ушбу муҳим ҳужжатда “республикадаги 
камида 10 та олий таълим муассасасини халқаро 
эътироф этилган ташкилотлар рейтингининг биринчи 
мингталик рўйхатига киритиш ва олий таълим 
муассасаларида ўқув жараёнини босқичма-босқич 
кредит-модул тизимига ўтказиш” белгилаб берилди.

Шунингдек, 2030 йилга қадар республикадаги 
барча олий таълим муассасасининг 85 фоизини 
кредит-модул тизимига ўтказиш кўрсатиб ўтилди.

Хўш, кредит-модул тизими нима? Бу тизим қанчалик 
самарадор? У бизга нима беради? Шу каби саволлар 
билан суҳбатдошимиз Медиа ва коммуникация 
факультети декани Амрулло Каримовга мурожаат 
қилдик:

– Кредит – модул тизими хорижда оммалашган. 
Бизга ҳам кириб келди. Албатта, барча талабалар 
мутахассислигига қараб мажбурий фанларни 
билиши шарт. Жумладан, журналистика факультети 
талабалари ҳам ўзларига бириктирилган мажбурий 
фанларни ўқишади. Фанларга 2, 4 миқдорида 
кредитлар ажратилган. Тизимнинг яна бир жиҳати 
танлов фанларга жуда катта соат ажратилганлиги. 
Талабаларга танлаш учун имконият жуда катта. 
Талабани мустақил кўникмасини шакллантиришда бу 
жудаям қулай, деб ҳисоблайман. Агар бола мустақил 
ишламаса кредитларни ёпа олмайди. Яна бир 
жиҳати, кўпчилик талабалар эътибор беришмаётган 
жиҳати десам бўлади: дарсларда қатнашиш. 
Биламизки, аксарият таълим борасида олиб борилган 
ислоҳотлар, кредит-модул тизимида инсон омили 
максимал даражада иштирок этмайди. Яъни, дарсни 
ўзидаёқ платформа очилганда келмаган талаба йўқ 
қилинади. Агар талаба 3 марта дарсга келмаса, ўша 
дарсга кирмайди. Сабаби, 3 та дарс 3 та мавзу дегани. 
Бундан олдин ўтилган 3 та мавзуни ўзлаштирмаган 

талаба 4-дарсни тушунмайди. Уни ўзлаштиргандан 
сўнг кейингисига ўтиш керак. Агарда талаба асосли 
равишда дарсда иштирок эта олмаган бўлса, касал 
бўлиб қолган бўлиши мумкин ёки шунга ўхшаш 
арзирли сабаблар бўлса, талабанинг манфаати 
нуқтаи назаридан ҳужжат тақдим этилган ҳолатда 
дарс жараёнларига қатнашишига рухсат берилади. 
Лекин, талабага қолган дарсларни ўзлаштириш 
учун вақт берилади. Кўрсатилган муддатда талаба 
топшириқларни бажармаса, ўз-ўзидан ўша фанни 
3-семестрда яъни ёзда, ҳисобланган кредит 
маблағларини тўлаган ҳолда дарсларни ўзлаштиради. 
Бунда талаба курсдан-курсга қолдирилмайди. Ёзда 
бўладиган 3-семестрда алоҳида ўқитувчи жалб 
қилинади, соатбай иш ҳақи тўланади. Дарсларни 
ўзлаштиргандан сўнг имтиҳонлардан ўтса, талаба 
кейинги босқичга ўтказилади. Тизимда белгиланган 
шартларни талаба бажармаганда ёхуд 7 та фан деб 
оладиган бўлсак, шундан 5 тасидан қолиб кетадиган 
бўлса, у курсдан-курсга қолдирилади. 

Сўз ўрнида сиёсатшунос Ҳамид Содиқнинг 
“Субъектив” лойиҳасига берган интервюсида HEMIS 
(Higher Education Management Information System) 
яъни шу тизимдаги платформа ҳақидаги фикрларини 
келтириб ўтишни жоиз топдик:

“HEMIS – бу университет соҳасида асосий 
қадриятни ректоратдан олиб, талабаларга кўчириш 
билан боғлиқ тизим ҳисобланади. Яъни, ректорат 
ва у билан боғлиқ бошқарув персонали техник 

ходимлар даражасига тушиши 
керак. Асосий трендни 
белгилаб берадиган субъект 
бу – талаба бўлиши керак. 
Ректоратдан бутун ҳуқуқларни 
олиб, талабаларга бериладиган 
бўлса, бу тизимда талаба 
ўқитувчини ўзи танлайди. 
Талаба университетга 
ўқитувчини деб келади ва: “Мен 
мана шу ўқитувчида таълим 
оламан”, деб айта олади, 
ректордан эса: “Шу ўқитувчини 
менга таъминлаб беринг”, деб 
талаб қила олади. Бу тизимда 
декан лавозими умуман 
керак эмас. Бу ерда ўқитувчи 
ва профессорларни ректор 
эмас, талабалар ишга олади. 
Кўпчилик ўқитувчилар унга ким 
иш бераётганлигига 
қарайди, иш 
бераётган талаба 

эмас. Шундай экан, мана буни ёзиб 
ўтиринглар, деб топшириқ беради, ёки 
бўлмаса, шунчаки техник маърузани ўтиб 
беради. Ёки тарғибот ишлари сайлов 
масалалари юзага келиб қоладиган бўлса, 
асосий қадрият бўлган – талабаларга 
дарс бериш масаласи 10-даражага 
тушиб қолади. Ўқув йилининг охирида 
талаба айтиши керак: Мана шу ўқитувчи 
яхши. Бизда шунақа стериотип бор: 
раҳбарият талабалар дарс ўтмайдиган, 
пул оладиган, гаплашиб ўтирадиган 
профессор-ўқитувчиларни ёқлайди деб 
ўйлайди. Йўқ, ундай эмас. Талабалар 
дарс талаб қилишади. Ҳаттоки, ўзимнинг 
тажрибамда ҳам бўлган бу нарса. 
Талабалар катта профессор домлаларни 
ҳам рад этишган. 15-20 нафар талаба: “Бизга бу 
домланинг профессорлигининг фарқи йўқ, бизга 
дарс ўтмасин”, деб ёзиб беришган. Талабага қўйиб 
бериш керак. “Йўқ ҳали талабалар қаердан билсин, 

у қандай фанни ўқишини 1-курс бўлса”, дейдиганлар 
ҳам кўпчиликни ташкил этади. Бугунги кун талабаси 
нимани ўқиш кераклигини жуда яхши билади. 
Бизда HEMIS тизими олинганда, унинг талаба 
иродасини намоён қиладиган қисмини ўз жойида 
қолдирганда, назорат қисми бизга ўтиб келган, яъни 
ўзбекчалаштирилган”. 

 Умуман олганда кредит-модул тизими, бу — 
таълимни ташкил этиш жараёни бўлиб, ўқитишнинг 
модул технологиялари жамламаси ва кредит ўлчови 
асосида баҳолаш модели ҳисобланади. Уни бир 
бутунликда олиб бориш серқирра ҳамда мураккаб 
тизимли жараёндир. Кредит-модул тамойилида иккита 
асосий масалага аҳамият берилади: талабаларнинг 
мустақил ишлашини таъминлаш; талабалар билимини 
рейтинг асосида баҳолаш.

Кредит-модул тизимининг асосий вазифалари 
сифатида қуйидагилар эътироф этилади:

— ўқув жараёнларини модул асосида ташкил 
қилиш;

— битта фан, курс (кредит)нинг  қийматини аниқлаш;
— талабалар билимини рейтинг бали асосида 

баҳолаш;
— талабаларга ўзларининг ўқув режаларини 

индивидуал тарзда тузишларига имкон яратиш;
— таълим жараёнида мустақил таълим олишнинг 

улушини ошириш;
— таълим дастурларининг қулайлиги ва меҳнат 

бозорида мутахассисга қўйилган талабдан келиб 
чиқиб ўзгартириш мумкинлиги.

Юқоридагилар дарс машғулотларини нафақат 
ўқитишни инновацион таълим технологиялари 
асосида олиб бориш, балки талабадан мустақил 
ўқиб-ўрганиш, таълимга янгича муносабатда бўлиш, 
меҳнат бозори талабидан келиб чиқиб, зарурий 
ва чуқур назарий билимларни эгаллаш, амалий 
кўникмаларини шакллантиришга ўргатишдан 
иборатдир. Мухтасар айтганда, мазкур тизим 
талабанинг касбий ривожланиши ва камолотига 
йўналтирилган. Илм соҳибининг бутун ҳаёти 
давомида билим олишини таъминлашга ҳамда 
меҳнат бозори ва замонавий талабларга жавоб 
бера оладиган инсон капиталини шакллантиришга 
қаратилгандир.

Ўрганишларимиз давомида талабалар орасида 
бу тизим ҳақида етарли даражада билимга эга 
бўлмаганлар ҳам борлигининг гувоҳи бўлдик. Тизим 
ҳақида тушунчага эга бўлмаган талаба қандай қилиб 
дарсларни ўзлаштираётганлиги биз учун очиқ қолган 

савол бўлди. Гап келажак авлод билими ҳақида кетар 
экан, ҳеч бир шахс бу масалага бефарқ қарамаслиги 
керак, назаримизда.

Умида ХАҚБЕРДИЕВА 

ЁКИ БАХО “СОТИЛАДИМИ?”ЁКИ БАХО “СОТИЛАДИМИ?”



02.03.2023

vtto.uz vtto_uz@mail.ru @Toshkent_oqshomi Toshkent oqshomi Toshkent Oqshomi_244
БАХОР 
КЕЛДИ
СИЗНИ
СЎРОКЛАБ...

,

Гўё, 1-март  устознинг таваллуд куни билан 
бирга, чор тарафда янграётган Зулфияхоним 
исми, шеър-у қўшиқлари билан бирга қаердандир 
ўзлари ҳам кўринадигандек... Чимкент кўчасидаги 
уйларидами ё Композиторлар кўчасидаги 
ҳовлисидами чиройли кийиниб бизни қарши 
оладигандай...

Ахир, доим шундай бўларди-ку. Опа  жуда қаттиқ 
тайинлаб қўйганлари учун биз таваллуд кунларида 

қимматбаҳо совға кўтариб бормасдик. Фақат гулдаста 
бўларди қўлларимизда. Гунафшани ниҳоятда яхши 
кўрганлари учун бир неча боғлам шу митти гулчаларни 
олиб борардим. Устоз худди дунёдаги энг ноёб гулни 
кўргандек узоқ ҳидлаб, меҳмонхона тўридаги жавон 
тепасига – Ҳамид Олимжоннинг график рассом 
чизган суврати остига бармоқдек биллур вазачага 
солиб қўярдилар. Кимдир ширинликми, ҳадями олиб 
келса, ростдан, ранжирдилар:

– Сизларнинг бурчларинг кўп. Болаларинг 
ёш.  Баъзиларингнинг уй ташвишларинг бор. 
Шу эҳтиёжларингдан сиқиб, менга совға олиб 
келсаларинг, (Гапнинг шу ерига келганида қўли билан 
юрагини кўрсатардилар) мана бу ерим оғрийди..

Фақат аёллар йиғилган бу даврага (Мухлис, 
шогирд  эр кишилар опани остонадан табриклаб 
қайтардилар) ўша пайтнинг “мана ман” деган аёллари 
– вазирлар, вазир ўринбосарлари, таниқли олималар 
ҳам ташриф буюришарди. Биз ошхонада Ҳулкар 
опам ёки Риоя келинойимнинг олдларида ўралашиб 
юрсак, устоз:

– Қани, меҳмонлар келишига ҳаммаларинг 
чиройли бўлиб, менинг ёнимда ўтиринглар. Пешбанд 
тақиб ошхонадан чиқиб келманглар, - дердилар. 

Биз ўша даврнинг гуллари билан бир дастурхонда 
ўтирардик. Боз устига, устоз  ҳаммамизни уларга 
бирма-бир таништирар, ёмонимизни яшириб, 
яхшимизни ошириб тақдим қилардилар. Биз 
уларнинг кўзларига “Зулфияхоним қизлари” бўлиб 
ўрнашиб қолардик. Кези келса, мана шу нарса бизга 
яшил чироқ бўларди. Қайсидир бир битмай турган 

ишимизнинг битиб кетишига ёрдам бериб юборарди. 
Шахсан ўзим шаҳарга рўйхатга ўтишга қийналиб 
юрганимда. Ижроқўмда мени кўриб қолган мансабдор 
бир аёл:

– Ие, сиз Зулфия опанинг қизларидансиз-ку, бу ёққа 
юринг-чи..., - деб ишимнинг  битишини тезлаштириб 
юборганлар.

Шарқда устоз, шогирдлик анъаналари ҳамиша 
бўлган.  Устоз фақат ўргатувчи, йўл очувчи, қўлловчи 
эмас, у шогирди учун ўзини жавобгар ҳисоблаган. 

Опада ҳам бизга нисбатан 
шундай ҳиссиётлари бор 
эди. Ўзлари талантига умид 
билдирган қайси биримиз 
матбуотда кўринмай қолсак:

- Нега Дилбардан 
(Ҳамзахўжаева, қўқонлик 
шоира ) дарак йўқ... 
Уллибиби (Отаева, 
хоразмлик шоира)га хат 
ёзинглар, янги шеърларини 
юборсин, - деб эсимизга 
солиб турардилар. Оила 
қуриш масалаларимизга 
ҳам бефарқ бўлмас, қайси 
биримизнинг ҳаётимизда 
кимдир пайдо бўлса-ю, тўй 
масалалари қўзғалаётган 
бўлса:

– Ўша йигит билан 
мен ҳам бир гаплашай, –

дердилар. Адиба Дилбар Саидова, шоира Муҳтарама 
Улуғовалар турмушга чиқаётганларида шундай 
бўлганди. Бу оналарча тергаш, оналарча синов бизга 
малол келмас, балки кўнглимизда “Опага ҳам маъқул 
келди-ю...”, тарзидаги бир ишончни уйғотарди.

Биримизга “Оқ йўл“ ёзиб, адабиётнинг катта 
майдонларига йўллаган, бошқа бировимизнинг уй 
олишимизга ёрдам берган... Лекин шундай бўлса-
да, бизнинг елкамизга юк ортмасдилар. “Сен мендан 
қарздорсан”, деган таънаси умуман бўлмасди.

Етмиш беш ёшларини нишонлаш арафаси эди, 
адашмасам. Ғафур Ғулом номидаги адабиёт ва 
санъат нашриёти устознинг уч томлик сайланма 
асарларини режага киритди. Ўша кунларда 
Зулфияхонимнинг бирозгина тоби қочиброқ 
юрганди. Нашриёт эса тинмай қўлёзмани қистарди. 
Авваллари эрта кеч бориб ёрдам бериб юрдим. 
Бу пайтда опа нафақага чиққан, мен эса “Саодат” 
журналида ишлардим. Ахийри, жуда қистовга тушгач, 
ўз ҳисобимдан бир ой таътил олдим. Учинчи томни 
бирга тайёрладик. Опа диванда ётган кўйи тинглар, 
мен мақолаларни ўқир, оғзаки тузатиш киритган 
жойларини қўлёзмада тузатар эдим. Роппа-роса бир 
ойда қўлёзмани нашриётга топширдик. Охирги кун 
кетаётганимда устоз қўлимга конверт тутқаздилар: 
билиб турибман: пул.

– Зулфия опа, Сизнинг бизга шунчалик меҳнатингиз 
сингмадими? Биз Сизга “Раҳмат” дан бошқа ҳеч 
нарса демадик-ку, - дея эътироз билдира бошласам, 
конвертни сумкамга солдилар:

– Сен энди оилали одамсан.  Керак бўлади. 
Менинг ҳам  кўнглим хотиржам бўлади, - дедилар. 
Олмасликнинг иложи бўлмади. Уйга келиб қарасам 
150 сўм, бир ойлик маошим. Шу тарзда ҳалол инсон 
эдилар устозимиз.

“Мен устозман”, деб юрган кўп одамларни кўрдик. 

Вилоятдаги қўллаганларидан доим нималарнидир 
таъма қилади. Зулфияхоним эса вилоятдан ижодкор 
қизлар Дўрмонга келса:

– Қизимжон, (бизга кўпинча шундай дея 
мурожаат қилардилар), Момохол (қашқадарёлик 
шоира), Бибисора (Самарқандлик шоира) Дўрмонга 
келибди. Биз бир қадам жойда туриб таклиф 
қилмасак ўхшамайди. Кел, кечга бир ширин таом 
қилиб чақирайлик. Улар ўзлари киргани хижолат 
бўлаётган бўлиши мумкин, - дердилар. Ва биз 
кечқурун мўъжазгина дастурхон атрофида ширин 
суҳбатлашардик.

Устознинг суҳбатларидан зиё ёғдуси, покизалик 
нафаси келиб турарди. Олди-қочди гаплар бўлмасди. 
Биз устознинг тилларидан дунёнинг энг зўр 
ёзувчилари Чингиз Айтматов, Қайсин Қулиев, Сильва 
Капутикян, Марварид Дилбози, Амрита Притам, Файз 
Аҳмад Файз ҳақидаги ҳикояларни эшитганмиз. Мен 
уларнинг опага ёзган ҳурмат-эҳтиром тўла хатларини 
ўқиганман. Опанинг бошқа миллат ижодкорлари 
билан дўстлиги шахсий муносабатлар доирасида 
қолиб кетмаган. Устоз бу таниқли ёзувчиларнинг 
асарларини ўзбекчага таржима қилганлар. Қайсин 
Қулиевнинг шеърлари, Мустай Каримнинг “Ой тўлган 
оқшомда” драмалари устоз шарофати билан бизга 
кириб келди.

Зулфияхоним билан боғлиқ хотиралар, назаримда, 
табиатнинг энг хушҳаво, энг чиройли жойларига 
ўхшайди. Кириб кетсанг, чиққинг келмайди... 
Фарзандларим дунёга  келганларида уйга йўқлаб 
келганлари:

– Онанг узоқда, йўқлагувчим йўқ, дея ўксиниб 
ўтирма, деб келдим, - дея жилмайганлари шундай 
кўз ўнгимда туради.

Омон акамнинг (Зулфия опамнинг ўғиллари) 
ҳайдовчилари баҳорда бир елим челак гилос кўтариб 
келганлари:

– Зулфия опам бериб юбордилар, “Қизимжон 
боққа келганида шу гилоснинг атрофида кўп юрган 
эди, ўтини юлдимией, сув қуйдимией... Оғзи тегсин...” 
деганлари...

Биз сиздан, Сизнинг зиёнгиздан бир тола нур 
олдикмикан? Кошки!

                                                                                   
Қутлибека РАҲИМБОЕВА, 

Ўзбекистон Республикасида хизмат 
кўрсатган маданият ходими

Баҳор фаслининг 
келишини ҳамма 
интиқ кутади.  Чунки 
қиш чўзиладими ё 
қисқадан қайтадими, 
аёз билан ўтадими ё 
илиқроқми, барибир 
одам зерикиб кетади. 
Осмоннинг пастлаб 
кетганидан, яланғоч 
дарахтлардан...
тундликдан... Аммо 
биз – Зулфияхоним 
қизлари баҳорни 
бошқача соғинамиз. 

Оқшом эсдаликлари

,

Агар ҳаёт ҳар доим ҳам ғалабалардан иборат 
бўлганида эди, марралар учун интилмай қўярдик. 
Бугунги қаҳрамонимизни яхши танийсиз, Ўзбекистон 
ва Қорақалпоғистон халқ артисти, “Олтин диск” 
мукофоти, “Дўстлик”, “Эл-юрт ҳурмати” орденлари 
соҳиби Ғуломжон Ёқубов! Бир қарашда бу 
инсоннинг ҳаёти фақат ғалабалардан иборатдек 
кўринади. Аслида-чи? Аслида, Ғуломжон Ёқубовнинг 
дардлари, ҳасратлари, йўқотганлари қўшиқларида... 
Қаҳрамонимизнинг ҳар бир кунида шукр бор... эҳтимол, 
шу сабаб ҳам Ғуломжон Ёқубовни шиддат, шаҳд тарк 
этмас. Яна бошқалардан бошқача яшашга эмас, балки 
бошқаларга халал бермасдан, бировларнинг эмас, 
ўзининг умр йўлларидан юришни яхши кўради. Дардлар 
меники, изтироблар меники, ҳаётим меники, лекин 
қўшиқларим, санъатим сизники... Ғуломжон Ёқубовнинг 
нигоҳларидан ҳамиша мана шу сўзларни ўқиймиз!

- Санъат ўртамиёналикни қанчалик қабул қилади?
- Энди бу борада ҳамманинг ўз хулосаси бор. 

Майдонда ўртамиёна ижод қилаётганлар кўп. Балки 
синовларда тура олмагандир, балки бу борига 
кўникишдир, эҳтимол, унинг имкони ўша даража 
бўлиши мумкин. Мен иккита қўшиқ билан бутун умрини 
ўтказганларни биламан. Яна бир пайтлар меҳнат қилиб 
қўйганман, деб юрганлар ҳам бор. Лекин йиллар билан 
тенгма-тенг, шижоат билан, изланишлар билан ҳар доим 
олға юраётганлар ҳам кўп. Бу одамнинг ўзига боғлиқ. 
Ҳаракат қилган, меҳнат қилган, ўзини аямаган, касбини 
сева олган одамни тўхтатиб бўлмайди. Аслида, ҳамма 
бир хил бўлиши шарт эмас. Дунё ўзи шундай яралган. 

- Машҳурликнинг юки оғир...ми?
- Ҳар ҳолда, енгил эмас. Лекин одамзоднинг бир 

хил юриши жуда қийин. Ҳаётнинг паст-баландларида, 
синовларида бир қадар ўзгаришга мажбур бўласиз. 
Аммо санъаткор ҳамиша бир маромда юриши керак. 
Ижодда эмас, ҳаётда албатта! Ижодда шиддат керак!  
Яна санъаткорга хос “юлдузлик” касаллиги ҳам бор. 
Лекин мен шу касалликка чалинмаганман-ов. Агар у-бу 
кимнинг кўнглида бўлса билмадим...  Биз фонограммани 
билмасдик, яқин йилларда пайдо бўлди. Баъзида 
микрофонсиз куйлаганмиз. Ҳозир ёшлар орасида сал 
ноқулайлик бўлса, “мен бу шароитда қўшиқ айтмайман”, 
дейди. Биз устозларни кўрдик, ўргандик, ёнларида 
юришдан, хизматларини қилишдан эринмадик. Ёшми 
- каттами хизматимизни сидқидилдан қилдик, ёлғон 
куйламадик. Эҳтимол, кимгадир қаттиқ гапирган 
жойларим бордир, лекин доим, аввало, муомала билан 
тушунтиришни яхши кўраман. Мисқоллаб йиғилган 
обрўни сақлаш ҳам алоҳида меҳнат!  

- Устозлар “мактаб кўрганмиз”, деган гапни айти-
шади. Бугунги ёшлар “мактаб кўраяптими”?

- “Устоз кўрмаган шогирд минг мақомга йўрғалар”, 
деган мақол бор. Ёшлар устоз кўраяпти, лекин мактабни 
ҳис қилмаяпти. Баъзида устозидан кўпроқ олқиш олса, 
оёғи ердан узилиб қолганларини ҳам кўрдим.... Ўзидан 
ўзи ҳеч нарса бўлмайди, ҳеч ким ўзидан – ўзи юзага 

чиқмайди. Битта қўшиқ билан узоққа бориб бўлмайди. 
Кўрдик, бир пайтлар майдонни тўлдирганларнинг 
ҳаммаси ҳам бугун сафимизда эмас. Нафақат устозлар 
йўли, балки ёшларнинг ҳам ижодини ўрганиш керак. 
Ҳар бир замоннинг зайли бор, талаблари бор. Агар 
саҳнада ўзингизни ашулангизни топмасангиз, у ерда 
узоқ қолмайсиз. Авжли композициялар кам, хориж 
мусиқаларига ўзбекча сўз қўйиш кўп. Бу касбни яхши 
билмаслик, меҳнатига туриб бермаслик дегани. 
Куйлаётган одам ўзининг мумтоз мусиқасини билиши 
шарт. Биз классик санъатимизни ўргандик, куйладик. 
Халқимизга ўзигагина хос асарлар керак. Ўзбекни 
ашуласида авжи, дарди, қувончи бўлмаса, у ўзбекча 
бўлмайди. 

- Бугун мухлис билан санъаткорнинг ўртасида 
масофа қолмагандек... 

- Афсуски ҳа, лекин масофа бўлиши шарт. Санъаткор 
ўзига хос маданияти, фаросати билан ажралиб туриши 
керак. Кўрганман, Фахриддин Умаровни кўрганда 
одамлар ҳавас билан бирга ҳурмат билан қарарди. Ҳозир 
қўшнисига қарагандек қарайди. Бу ерда манманлик 
ҳақида гап кетмаяпти. Санъаткор самимият, ҳурматни 
сақлаган ҳолда масофани ҳам белгилаб олиши шарт. 
Бугун ижтимоий тармоқларда “артистларни” кўриб 
хафа бўлиб кетаман. Қани уят, андиша, касбга ҳурмат? 
Саҳнага кўчадан югуриб келиб, бозорга кийиган 
кийимида чиқиб кетади. Балки замон шундай дейишар, 
аммо замон ҳам маданиятга муҳтож! 

- Репертуарингизда ранг-баранглик яққол кўрина-
ди. Қўшиқ танлашда инжиқмисиз ёки таваккал куй-
лайсизми?

- Жуда инжиқман. То қалбимга кириб ўзимга роҳат 
бағишламагунча куйламаслик керак деб ўйлайман. 
Инсон туғилганидан бошлаб дид, фаросат шаклланиб 
боради. Бу ҳаммаси кўзга кўринади, сезилади. Ғашимга 
тегадиган ҳолатлар бор, мен ҳам кимларгадир ёқмайман. 
Бу ҳақиқат. Нафақат қўшиқларим, имижим ҳам доим 
муҳокамада. “Қизил кияди, сариқ кияди”, деган гапларни 
эшитаман. Менга шу ёқади, ўзимга эп кўраман. Аммо ҳеч 
қачон танлаган йўлимда қўл учида меҳнат қилмадим. 

- Ҳаёт сизни катта дард билан синади… аммо син-
мадингиз? Иродали бўлиш осон бўлмаса керак… 

- Осон эмас, аммо кучли бўлишга мажбурмиз. Чунки бу 
ҳаёт ва унда ҳамма нарса бўлади. Қаранг, умримизнинг 
тонги ва туни бор. Умр омонат, уни чиройли, мазмунли 
ва ирода билан яшашга мажбурмиз.

- Эътирозларингиз борми ҳаётга? 
- Йўқ! Аллоҳнинг ўзи беради ва ўзи олади! Пешонага 

ёзганидан, берган такдиридан бошқасини ололмаймиз. 
Мен фақат Худога эгилдим, бандасига эмас. 
Тақдиримдаги ҳар бир оним ҳам Аллоҳга таваккал! 

- Сиз воз кечган одамлар борми? 
- Бор… Лекин уларни номини айтмайман. Синовли 

дунё бу! Яхшисига осмонга чикиб кетиш шарт эмас. 
Ёмонларига ерга кириб кетиш ҳам хато. Ҳамма қатори, 
эл қатори яшайлик!

Ғуломжон Ёқубов:
МЕН ХАМ КИМЛАРГАДИР 
ЁКМАЙМАН! 

,

Ўзбекистонда 
хизмат кўрсатган 
артист Мирзабек ХОЛМЕДОВ: 

- Ғуломжон ака мен учун муҳаббат 
куйчиси. Талабалик йилларимда устознинг аудио 
кассеталари чиққан эди. “Нилуфар”, “Дўппи 
кийибди бошига”, “Кулиб чиқсанг” каби хит 
қўшиқлари жамланган эди. Завқ билан эшитиб, 
ижро ҳам этганмиз. Ғулом ака одамохун, ёш билан 
ҳам катта билан ҳам дўстона муомала қилади. 
Ҳеч қачон қўшиқларини қизғонмайди, керак бўлса, 
ёш ҳаваскорлар билан ҳам дуэт куйлаб кетади. 
Доим яхши кайфиятда, табассум билан юради. 
Дардларини эмас, қувончларини кўрсатадиган 
катта қалб эгаси!

Сўз устаси 
Зокир ОЧИЛДИЕВ:

- Ғуломжон ака доим яхши 
гаплардан гапиради, яхшиликларни 
ўйлайди. Биласизми, шу одам кирган даврада 
завқ пайдо булади. Ёш-у қари билан бир хил 
муомалада. Баъзида иккита қўшиқ айтиб «ўзини 
эплолмай» қоладиганларни кўрсам, Ғулом 
акага янада ҳурматим ошади. Ҳамма соҳада 
улфатлари бор. Яна дўст бўлиб, ака 
бўлиб ёнингизда туриб ҳам беради. 
Ҳеч қачон бировнинг орқасидан 
гапирмаган, бировнинг омадига 
ҳасад қилмаган

,



02.03.2023

vtto.uz vtto_uz@mail.ru @Toshkent_oqshomi Toshkent oqshomi Toshkent Oqshomi_246
ФОЖИАГА САБАБЧИ

Республикамизда содир бўлаётган ав-
тоҳалокатларнинг аксариятига талабга жа-
воб бермайдиган йўллар сабаб бўлмоқда. 
Маълум бўлишича, 2022 йилнинг январь-ок-
тябрь ойлари давомида 7 636 та йўл транс-
порт ҳодисаси содир этилган. Шундан 1 931 
таси ўлим билан якунланган. Йўл транспорт 
ҳодисаларининг 3 980 таси айнан йўл инфра-
тузилмасининг тўғри ташкил этилмаганлиги 
билан боғлиқ. Ушбу ҳолат йўл-транспорт ҳо-
дисаларининг 52 % ини ташкил этмоқда. Бу 
каби ҳолатлар асосан пиёдалар ўтиш йўлагининг 
тўғри ташкил этилмагани, велойўлакларнинг мавжуд 
эмаслиги, йўлни иккига ажратувчи тўсиқлар ўрнатил-
магани, йўлларнинг ёритилмагани, пиёдалар ҳарака-
тини чекловчи тўсиқлар ўрнатилмагани ҳамда йўл-
нинг ўтказувчанлиги транспорт оқимига мослашти-
рилмаганлиги каби сабаблар туфайли юзага келган.

Айнан шу каби муаммолар юзасидан Бектемир 
тумани “Зафаробод” МФЙ фуқаролари томонидан 
шикоят келиб тушди. Ўрганишларимиз натижасида, 
маҳалланинг кўплаб ҳудудлари йўл билан боғлиқ 
бир неча муаммоларга эга эканлигига амин бўлдик. 
Айрим жойларда светафор ўрнатилиши керак бўлса, 
баъзи жойлар пиёдалар йўлакчасига, яна бошқа бир 
жойлар эса йўл чироқларига муҳтож. Ачинарлисчи, 
пиёдалар юк машиналари серқатнов бўлган йўлнинг 
четидан ҳаракатланишга мажбур бўлмоқда.

2022 йилнинг 9 декабрида айнан шу маҳаллада 
содир бўлган автоҳалокатга ҳам йўл инфратузилма-

сининг тўғри шакллантирилмаганлиги сабаб бўлган. 
Кимдир буни кичик ҳодиса, ҳамма жойда ҳам учраб ту-
радиган ҳолат деб ҳисоблаши мумкин. Бироқ, биз сўз 
юритаётган автоҳалокат туфайли бир йилда мактаб 
ўқувчилари билан боғлиқ иккита автоҳалокат содир 
бўлган. Болалар эса бир неча ой жароҳат оғриқлари 
билан яшашига тўғри келди. Автоҳалокатнинг бири 
маҳалла ҳудудида жойлашган “Қамбар ота” чойхонаси 
ёнида юз берган. Воқеага эса, пиёдалар юриши учун 
қолдирилган йўлакни чойхона томонида автотураргоҳ-
га айлантириб олингани сабаб бўлган. Ушбу ҳодисадан 
сергак тортган масъуллар воқеа жойига йўл белгилари-
ни ўрнатишади, бироқ пиёдалар йўлаги ҳамон чойхона 
манфаати учун хизмат қилишда давом этмоқда. Тўғри, 
воқеа ўлим билан якунланмаган бўлиши мумкин, аммо 
бундан кейин шу ҳолатда фожиа юз бермаслигига ҳеч 

ким кафолат бера олмайди. 
Муаммо ечим топиши учун эса, албатта, кимдир 

қурбон бўлишини кутиш шартми?
Мазкур саволга аниқ жавоб олиш мақсадида биз, 

“Зафаробод” МФЙ ҳоким ёрдамчиси Зафар Пардаев-
га мурожаат қилганимизда “Маҳалла ҳудудида жой-
лашган таъмирталаб мактаб, боғча, пиёдалар йўлаги, 
светафор ва йўл чироғи каби бир қатор муаммолар 
Бектемир туманига қарашли ҳокимият томонидан ўр-
ганилган ва жорий йилнинг охирига қадар бартараф 
этилиши кўзда тутилган” - дея изоҳ берди.

 Ким айбдор?
Бизда қоронғида кўчани кесиб ўтиши оқибатида йўл 

транспорт ҳодисасига учраб ногирон бўлиб қолган фуқа-
ролар, кўчалар қоронғи бўлгани сабабли фарзандининг 
кеч ўқишдан қайтишидан хавотир олаётган ота-оналар, 
кўчанинг қоронғилигидан фойдаланиб содир этилган 
ўғирликдан жабрланганлар, айрим маҳаллаларда ҳали- 
ҳамон симёғочларнинг авария ҳолатида экани хақида 
кўплаб маълумотлар мавжуд. Аммо, нега ҳали-ҳамон 
бу каби кўнгилсизликлар барҳам топмади? Дастур ишга 
тушишигача бўлган муддатда содир бўладиган йўл ҳо-
дисасига ким жавоб беради?

Мазкур ҳудудда яшаётган фуқароларимизда савол-
лар ҳам ҳудди муаммолар каби кўп. Аммо ечимини 

кутаётган муаммолар каби улар ҳам жавобини кутади 
шекилли... 

Бундан ташқари, Яккасарой туманининг бир неча 
маҳаллаларида ҳам “пиёдалар йўлаги” деган тушун-
ча деярли йўқолиб кетган. Тўғри, маҳалланинг ичида 

автомобиль секин ҳаракатланади, кимни-
дир уриб юбориш эҳтимоли жуда кам. Ле-
кин ҳамма бефарқликда давом этса, ҳолат 
нима билан якунланади? 

Aйнан шу туманнинг Ракатбоши 3-тор 
кўчаси бошида тадбиркор томонидан ўраб 
олинган ер мавжуд экан, афсуски, тад-
биркор ўз ҳудудидан бир 
метр ташқарига чиққан 
ҳолда пиёдалар юриши 
учун қолдирилган йўлакни 
ҳам ўраб олган. Пиёда-
ларнинг аксарияти эса 
автомобиллар учун мўл-
жалланган йўлнинг чети-
дан эҳтиёткорлик билан 
юришга мажбур. 

Ушбу вазияга бе-
воиста алоқадор Ка-
дастр агентлиги 

Тошкент шаҳар бошқармаси-
нинг Яккасарой тумани бўлим  

бошлиғи Фарруҳ Ўразов берган маълумотларга кўра, 
Яккасарой тумани, Юсуф Ҳос Ҳожиб кўчаси 28-уй 
манзилида жойлашган “ТAРИМ ИНШAAТ ИНВЕСТ 
МЕНТ ГРОУП” МЧЖга нисбатан фуқаролар томони-
дан жамоавий мурожаат келиб тушган. 

Кадастр агентлиги Тошкент шаҳар бошқармасининг 
Яккасарой тумани бўлими инспекторлари мурожаат 
асосида воқеа жойига бориб ўрганишлари натижаси-
да МЧЖга тегишли бўлган ер майдонининг 197 кв.м.и 
ўзбошимчалик билан эгаллаб олингани аниқланган. 
МЧЖга нисбатан МЖтКнинг 60-моддаси 2-қисмига асо-
сан маъмурий баённома расмийлаштирилиб, ихтиёрий 
15 кун муддатда муаммо бартараф этилмаса, МЧЖга 
нисбатан иқтисодий судга даъво ариза киритилиши 
режалаштирилган. Биз белгиланган муддатдан сўнг, 
албатта, бу муаммонинг якуни бўйича маълумот  бе-
рамиз. 

Яна бир аянчли фожиа. Бир неча ой муққадам 
Юсуф Ҳос Хожиб ва Восит Воҳидов кўчалари кесиш-
масида бир аёл автоҳалокат туфайли вафот этган. 
Маълумотларга кўра, аёл йўлни пиёдалар йўлакчаси 
мавжуд бўлмаган қисмидан кесиб ўтаётганда фожиа 
юз берган. Хўш, энди айтингчи, автомобиль йўли че-
тидан ҳаракатланаётган пиёда хавф-хатардан холи 
деб ким кафолат бера олади? 

Воқеа жойига борганимизда эса, автоҳалокат содир 
бўлган жойга нафақат пиёдалар йўлакчаси, балки све-
тафор ҳам ўрнатилиши зарур эканлигига амин бўлдик. 
Авваллари ота-боболаримиз йўлнинг бир қаричига 
ҳам хиёнат қилишмас эди. Йўлдан юрган одам озор 
чекмаслиги учун ҳар қандай камчиликни бартараф қи-
лишар, йўлнинг кенглигига алоҳида эътибор беришар-
ди. Бугунги кунда эса айрим “уддабуронлар” ўзларига 
тегишли бўлмаган ерни ҳам ўзлаштириб олишяпти. 
Гўёки, шу бир қарич ер билан бойиб қоладигандек...

2022 йилнинг 2 февралида қабул қилинган “Авто-
мобиль йўллари соҳасида жамоатчилик назоратини 
кучайтириш чора-тадбирлари тўғрисида”ги ҳукумат 
қарорига кўра, 2022 йил 1 июлдан автомобиль йўлла-
ри соҳасига тегишли маълумотлар базасини ўз ичига 
олган “Шаффоф йўл” платформаси тест режимида 
ишга туширилди.

Платформа орқали аҳолининг йўллар носозлиги, 
шунингдек, йўлларда ва йўл бўйида хавфсиз ҳара-
катланиш борасида юзага келган фавқулодда техник 
муаммолар (светафорлар ва йўл белгилари ўрнатил-
маганлиги ёки уларнинг шикастланганлиги, табиий 
офатлар натижасида юзага келадиган ҳодисалар ор-
тидан ҳосил бўладиган оқибатлар) фото ва видеому-
рожаатлар жамоатчилик фикри асосида шаклланти-
рилмоқда.

2023 йилдан бошлаб ҳар йили қурилиши, рекон-
струкция қилиниши, таъмирланиши назарда тутилган 
барча тоифадаги йўл участкаларини харитага жой-
лаштириш амалиёти йўлга қўйилди.

Қарорга кўра, «Очиқ бюджет» ахборот портали орқа-
ли туман (шаҳар)лар бюджетлари параметрларида 
ҳудудий ички йўлларни таъмирлаш учун ажратилган 
маблағлар жамоатчилик фикри асосида шаклланган 
ички хўжалик йўлларни таъмирлашга йўналтирилади.

Дилнура МАМАСАФОЕВА
Миржалол МАҲКАМОВ тайёрлади

ЙЎЛЛАР
Долзарб мавзу 

Ибн Умар розияллоҳу анҳудан ривоят қилинади: «Набий 
соллаллоҳу алайҳи васаллам: «Зулм қиёмат кунининг 
зулматларидир», дедилар». Икки шайх ва Термизий ривоят қилган.

Яна ўша кишидан ривоят қилинади: «Набий соллаллоҳу алайҳи 
васаллам: «Ким бир қарич ерни ноҳақдан олса, қиёмат куни уни 
етти қават ерга ютқазилади», дедилар». Бошқа бир ривоятда: 
«Ким бир қарич ерни зулм ила олса, қиёмат куни унинг бўйнига 
етти қават ер ўралади», дейилган. Икки шайх ва Аҳмад ривоят 
қилган.

Шарҳ: Қадимдан кишилар орасида ер талаш бўлиб келади. 
Тушунмаган одамлар турли воситалар билан бир қарич бўлса ҳам 
бировнинг ерини ўзига қўшиб олишга ҳаракат қиладилар. Исломда 
бу иш зулм ҳисобланади ва катта гуноҳ сифатида қораланади. Бу 
зулмни қилган одам қиёмат куни мислсиз азобга дучор қилинади. 
Уни етти қават ерга ютқазилади ва унинг бўйнига етти қават ер 
тавқи лаънат қилиб ўраб қўйилади. Ким ана шу ҳолга тушмайин 
деса, бировга зулм қилмасин.

Жаҳон соғлиқни сақлаш ташкилоти 
маълумотига қараганда, дунё бўйича 
ҳар 24 сонияда бир нафар одам, 
йил давомида эса 1,35 млн. киши 
йўл транспорт ҳодисасидан вафот 
этмоқда. Афсуски, мамлакатимизда 
ҳам бу борадаги кўрсаткичлар жуда 
ҳам хавотирли. Юртимизда ўтган йили 
10 мингдан зиёд авария содир этилиб, 
уларда 9 мингдан ортиқ фуқаро 
жароҳатланди. Энг ачинарлиси, 2,5 
мингга яқин одам, шу жумладан, 263 
нафар бола ҳалок бўлди.

11 февраль куни Президент Шав-
кат Мирзиёев «Хавфсиз ва равон йўл» 
тамойили асосида йўлларда инсон 
хавфсизлигини таъминлаш борасида-
ги ишларни янги босқичга олиб чиқиш 
чора-тадбирларига бағишланган виде-
оселектор йиғилишида мамлакатимиз 
билан боғлиқ ушбу статистик маълу-
мотларни келтириб, бу тизимни тубдан 
ўзгартиришга қаратилган бир қатор 
муҳим вазифаларни белгилаб берди-
лар. 

Ушбу масала давлат раҳбари 
даражасига кўтарилгани бежиз эмас. 
Бу рақамлар кун сайин ортиб боряпти. 
Уларнинг келиб чиқиш сабабларини 
ўрганиш, таҳлил қилиш ва ечим 
топиш бўйича етарлича ишлар олиб 
борилмаяпти. Жумладан, давлатимиз 
раҳбари бундай фавқулодда ҳолатга 
нисбатан Олий Мажлис, маҳаллий 
кенгашлар депутатларининг овози 
эшитилмаётгани, Сенат, Қонунчилик 
палатаси, кенгашлар бу масалани 
бирор марта муҳокама қилмаганини 
танқид остига олди.

“Қайси ҳоким ёки ички ишлар 
бошлиғи бирор марта автомактабларга 
борган, улардаги ўқиш жараёни билан 
қизиққан? Умуман, Таълим инспекцияси 
автомактаблар назоратини эплай 
олмади”, – деди Президентимиз 
тегишли идораларнинг бу борадаги 
ишларини ҳам қониқарсиз баҳолаб.

Йиғилишда соҳадаги аянчли ҳолат-
лар таҳлил қилиниб, аварияларнинг 
45 фоизи ҳайдовчиларнинг йўл қои-
даларини менсимаслигида, 10 фоизи 
тажрибасизлигида, 25 фоизи йўл ин-
фратузилмаси талабга жавоб бермас-
лигида ва 20 фоизи эса пиёдаларнинг 
қоидаларга амал қилмаслиги оқибати-
да содир бўлаётгани таъкидланди.

Сўнгги йилларда автомактаблар фа-
олияти бежизга танқид қилинмаяпти. 
Ҳақиқатан ҳам ҳайдовчилик гувоҳнома-
сини ўқимасдан, ҳатто бормасдан олиш 
оддий ҳолатга айланди. Бу ҳам йўллар-
да авария ҳолатларининг ошишига са-
баб бўлмоқда.

Йиғилишда ушбу масала ҳам 
кўтарилиб, энди ҳайдовчиликка ўқитиш 
ва гувоҳнома бериш бўйича янги 
тизим яратилиши маълум қилинди. 
Хусусан, бундан буён Ички ишлар 
вазирлиги автомактаблар ва имтиҳон 
марказларига талабларни қайта 
кўриб чиқади ва уларга лицензиялар 
беради. Ички ишлар академияси 
автомактабларнинг методологияси, 

ўқув дастури, ўқитувчиларнинг 
малакаси ва ўқитиш сифатини 
оширишга жавоб беради. Йўл 
ҳаракати хавфсизлиги бошқармаси эса 
ҳайдовчилар тўғрисидаги маълумотлар 
базаси ва уларнинг рейтингини 
юритади. Шунингдек, бундан буён 
ҳайдовчининг интизомига қараб, уни 
ўқитган автомактаб фаолиятига ҳам 
баҳо берилади. Вилоят ҳокимлари 
ва ички ишлар бошлиқларига уч ой 
муддатда ҳудудларида замонавий 
автомактаб ва имтиҳон марказларини 
ташкил этиш вазифаси топширилди.

Видеоселекторда бундан буён 
ҳар бир ҳуқуқбузарлик учун жарима 
баллари тизими жорий этилиши 
маълум қилинди. Масалан, ҳайдовчи 
тезликни оширса – 1 балл, қизил 
чироқда ўтса – 3 балл ҳисобланади. 
Агар бир йилда қоидабузарликлар 
жами 12 баллдан ошса, ҳайдовчи 
автомобиль бошқариш ҳуқуқидан 
маҳрум қилинади. Ҳайдовчиларнинг 
жавобгарлигини мажбурий суғурта 
қилишда тўланадиган суғурта бадалини 
жарима балларидан келиб чиқиб 
белгилаш тартиби жорий этилади.

Дунёда рақамлаштириш – йўл 
ҳаракатини бошқаришнинг энг тўғри ва 
самарали ечими сифатида кўрилаётган 
бўлса-да, мамлакатимизда бу борадаги 
ишлар ҳам талаб даражасида эмас. 
Биргина Тошкент шаҳрининг 602 та 
чорраҳасидан 111 тасидагина рақамли 
бошқарув мавжуд, холос. Йўллар 
инфратузилмаси ҳам аварияларга 
сабаб бўлмоқда. Транспорт серқатнов 
бўлган 2 мингдан ортиқ чорраҳа 
ва 9,5 мингта пиёда ўтиш жойлари 
светофор ёки бошқа воситалар билан 
жиҳозланмаган. Аҳоли пунктлари учун 
15 минг километрга яқин пиёда ва 
велойўлаклар етишмайди.

Видеоселекторда пойтахт ва йирик 
шаҳарлардаги марказий кўчаларда 
тезлик чекловларини илмий асосланиб 
белгилаш лозимлиги қайд этилди. 
Жумладан, мактаб ва боғчалар олдида 
тезлик 30 километрдан ошмаслиги 
шартлиги, айрим гавжум кўчаларда 
эса ҳозирги 70 километр соатдан 
60 километргача тушириш зарурати 
борлиги кўрсатиб ўтилди.

Албатта, йўлларда юз бераётган 
нохушликларга ҳеч кимнинг бефарқ 
бўлишга ҳаққи йўқ. Маҳаллий кенгаш 
депутатлари ҳам янада эътиборли 
бўлиб, ўз ҳудудида йўл билан боғлиқ 
ҳодисалар юз бермаслик чораларини 
кўриши, қаерга йўл чироқлари ва 
белгилари ўрнатилиши, қаерга 
пиёдалар ўтиш йўлаги чизилиши лозим 
бўлса, тегишли идораларга мурожаат 
қилиши, умуман, «Хавфсиз ва равон 
йўл» тамойилини амалда ижросини 
таъминлашга ҳисса қўшмоғи лозим. 
Зеро, бугун барча йўллар “Инсон қадри 
учун” ғояси сари етаклайди.

Мадина ЮСУПОВА, 
Халқ депутатлари Яшнобод туман 

Кенгаши депутати

БЕФАРҚ БЎЛИШГА 
ҲАҚҚИМИЗ ЙЎҚ

Долзарб мавзу 

Зилзила асосан ер шарининг учта сейсмик 
камарида рўй беради. Энг катта камар 
Тинч Океани сейсмик камари ҳисобланади. 
Тахминан зилзилаларнинг 80 фоизи шунинг 
атрофида рўй беради. Иккинчиси Ўрта ер 
денгизи Осиё сейсмик камари бўлади. У 
Атлантик Океанидан бошланиб, Европа ва 
Марказий Осиё бўйлаб Тинч Океанига ўтиб 
кетади. Тахминан 15 фоиз зилзила мана 
шу иккинчи камарда юз беради. Учинчиси 
Атлантик Океани тоғ тизмалари дейилади. У 
ерда 2-3 фоиз ер қимирлаши бўлиб туради.

ЎЗБЕКИСТОН — ЎЗБЕКИСТОН — 
СЕЙСМИК ФАОЛ  СЕЙСМИК ФАОЛ  

ҲУДУД...ҲУДУД...мими??

Сейсмология институтининг асосий вазифаси 
зилзила хавфи бор ҳудудларнинг харитасини 
тузишдан иборат. Хусусан, Ўзбекистоннинг 
қаерида қандай магнитудали зилзилалар 
кузатилишини аниқлайди. Бундан ташқари, 
қурилиш меъёрлари ва қоидалари деган ҳужжат 
бор. Бу ҳужжат асосини Сейсмология институти 
тузган умумий сейсметик хариталари ташкил 
этади. Барча қурилишлар мана шу меъёрий 
ҳужжатга амал қилиниб қурилиши керак. Шунда 
ҳеч қандай сейсмик хавфга ўрин қолмайди.

Туркия ва Сурияда бўлган зилзила бутун 
дунё аҳолисини жунбушга келтирди. Бу 
борада дунёда “бу фожиа сунъий равишда, 
яъни атайлаб уюштирилди...”, “Ўзбекистон 
ҳудудида ҳам кучли магнитудали ер қимирлаши 
бўларкан...” сингари совуқ миш-мишлар ҳам 
тарқалди. Хўш, аҳоли ўртасида тарқалган бу 
шов-шувлар қанчалик асосли? Шу ва соҳага 
оид бошқа саволларимизга жавоб олиш учун 
Ўзбекистон Фанлар Академияси Сейсмология 
институти ходими, физика ва математика 
фанлари доктори Қаҳҳорбой Абдуллабековга 
мурожаат қилдик. 

– Ўзбекистон — сейсмик фаол ҳудудда 
жойлашганлиги сабабли, зилзила хавфини 
камайтириш, сейсмик мустаҳкамлигини яхшилаш 
тўғрисида давлатимиз томонидан жиддий эътибор 
бор. Айниқса, сўнгги йилларда Президентимиз 

томонидан соҳага оид қатор қарор ва фармонлар имзоланди. Қолаверса, аҳоли 
ҳужжатларини сейсмик хавфсизлигини  таъминлаш бўйича қонун ҳам ишлаб 
чиқилди.

Туркияда кузатилган зилзила табиийки, ҳар бир инсонни ваҳимага солиб 
қўйди. Аҳоли ўртасида Ўзбекистон ҳудудида ҳам шундай кучли ер қимирлаши 
кузатилар экан, деган гап-сўзлар 
тарқалаётгани ўринсиздир. Тўғри, 
Ўзбекистон Республикасининг 
ҳудуди сейсмик фаол ҳудудлардан 
ҳисобланади. Лекин бизда ер 
қимирлашлар магнитудаси паст 
ўтади. Республикамизда энг фаол 
жой Фарғона водийси, кейин эса 
Бухоро вилояти ҳисобланади. Чунки 
бу ҳудудларда ер ёриқлари бор. 
Шу ёриқлар қулаши натижасида 
зилзилалар кузатилади. 

Ер шарининг плиталари доимий 
равишда силжиб туради. Айрим 
жойларда тез, баъзи жойларда эса секин. Яъни, йилига бир ёки икки сантиметр 
силжийди. Шу плиталар силжиш жараёнида ҳеч қандай тўсиқ бўлмаса, ер 
қимирлаши билинмайди. Тоғларнинг ҳосил бўлиши ҳам мана шулар натижасидир. 
Баъзи жойларда тоғлар тез ўсиб, баъзи жойларда эса секин ўсади. Секин ўсган 
жойларда ёриқлар ҳосил бўлиб, зилзила хавфи юқорироқ бўлади.

Ер қимирлашининг яна бир сабабларидан бири ер остидаги нефт ва газ 
захираларини олиш натижасида ерда бўшлиқ пайдо бўлиб, ернинг емирилиши 
натижасида ҳам зилзила содир бўлади. Бу каби зилзилалар техник зилзила 
дейилади. Ернинг емирилишининг олдини олиш мақсадида бўшлиқ ҳосил бўлган 
ер сув билан тўлдириб борилади.

Зилзила асосан, бир хил куч билан тарқалади. Лекин жойларнинг геологик 
жойлашувига боғлиқ. Тупроғи соз бўлган ҳудудларда кучлироқ, тоғли ҳудудларда 

эса кучсизроқ сезилиши 
мумкин. Шунинг учун ҳар 
бир шаҳарлаштирилган 
ҳудудларда сейсметик 
хариталар тузилади. Шуни 
алоҳида таъкидлаш жоизки, 
зилзила табиий офатларнинг 
ичида биринчи ўринда 
туради. Яъни талофатлари 
кўп бўладиган табиий офат 
ҳисобланади. Лекин шуни 
таъкидлашим мумкинки, 
бунинг учун ваҳима қилиб, 

бошқаларнинг ҳам кўнглига ғулғула солиш керак эмас. Шунчаки, табиат ҳодисаси 
деб қабул қилишимиз керак. Аҳолидан асоссиз миш-миш тарқатаётганларнинг 
сўзларига эътибор бермасликларини сўраган бўлардим. 

Зафар НАЗАРОВ
тайёрлади

Уйимизда телефон пайдо бўлгани-
да, мен ҳали жуда кичкина эдим. Бу-
нақа аппарат ҳали теварак-атрофда-
гиларда ҳам йўқ эди. Деворга маҳкам-
ланган ва пардоз берилган бу эски 
қутини жуда яхши эслайман. Унинг 
ялтироқ гўшагига етиш учун бўйим 
анча кичкиналик қиларди, аммо мен 
онамнинг телефонда суҳбатлашиши-
ни  мароқ билан тинглардим.

Кейинроқ бу ажойиб қурилманинг 
қаеридадир “Маълумот беринг, ил-
тимос” номли одам ўтиришини кашф 
этдим. Ва наздимда, у билмайдиган 
нарсанинг ўзи йўқ эди. У ҳамманинг 
телефон рақамларидан тортиб, тўғри 
вақтгача айтиб бера оларди.

Мазкур “банка ичидаги жин” би-
лан илк мулоқотим онам қўшниникига 
чиқиб кетганида юз берди. Ертўладаги 
асбоб-ускуналар дастгоҳи ёнида ўзим-
ни овунтириб ўтирганимда бармоғимни 
болға билан уриб олдим. Оғриқ кучли 
эди, аммо йиғлашдан ҳам бирон маъни 
кўрмадим, чунки барибир уйда менга 
ҳамдард бўлувчи ҳеч ким йўқ эди.

Мен оғриқдан лўқиллаётган бар-
моғимни сўрганча уй бўйлаб юра бо-
шладим ва охири зина ёнига келдим.

Бирдан телефон ёдимга тушди! 
Дарҳол катта хонадаги табуретка 
ёнига чопиб бордим ва уни судраб 
телефон турган жойга олиб келдим. 
Курсининг устига чиқиб, гўшакни жой-
идан чиқариб олдим ва қулоғимга тут-
дим. Сўнг шундоққина бошим устида 
турган ускуна микрофонига юзланиб, 
“Маълумот беринг, илтимос!” дедим. 
Тугмачани бир-икки босганимдан сўнг 
қулоғимга аёл кишининг ингичка ва ти-
ниқ овози эшитилди:

“Сизни эшитаман!”
— Бармоғимни уриб олдим… — 

йиғлагудек бўлиб арз қилдим мен те-
лефонга. Энди мени эшитадиган ким-
дир борлигиданми, кўзимга ёш тўлди. 

«Ойинг уйда эмасми?» деган са-
вол эшитилди гўшакдан.

— Уйда ҳеч ким йўқ, ўзимман, — 
йиғладим мен.

“Қўлинг қонаяптими?”
— Йўқ — жавоб бердим яна. — 

Қўлимни болға билан уриб олдим, 
шунга оғрияпти.

“Музхонани оча оласанми?” — 
сўради у. Мен оча олишимни айтдим.

“Муздан озгина кўчириб ол-да, 
уни бармоғингга қўй”, — деган овоз 
келди.

Шундан сўнг мен бу “танишим”га 
телефон қилиб, ҳамма нарса ҳақи-
да сўрайдиган бўлдим. Бир сафар 
ундан география фанидан ёрдам 
беришини сўрадим ва у Филадель-
фия қаерда жойлашганини айтиб 
берди. Яна бир сафар математи-
кадан уй ишини бажаришимга ёр-
дамлашди. Бир кун олдин хиёбон-

дан топиб олган оласичқоним мева 
ва ёнғоқ ейиши мумкинлигини ҳам 
у айтди. Жажжи канарейкамиз Пити 
ўлиб қолганида, «Маълумот беринг, 
илтимос»га телефон қилиб, бу қуши-
миз ҳақидаги ғамгин ҳикоямни сўзлаб 
бердим. У ҳикоямни эшитгач, менга 
болаларни овутиш учун катталар ай-
тадиган оддий сўзлар билан таскин 
берди. Аммо мен  юпанмадим ва ун-
дан сўрадим:

— Нега шундай чиройли куйлаб, 
барча хонадонларга қувонч бахш 
этувчи қушлар ўлиши билан қафас 
ичидаги бир тутам патга айланишлари 
керак?

Менинг қаттиқ изтироб чекаётга-
нимни у сезган бўлиши керак эди. 
Шундай бўлса-да, унинг осойишта 
овозини эшитдим:

“Пол, доим ёдингда бўлсин, куйлаш 
мумкин бўлган бошқа оламлар ҳам 
бор”.

Бу гапдан сўнг негадир ўзимни анча 
енгил ҳис қилдим. Бошқа бир куни яна 
телефонни кўтардим:

— Маълумот беринг, илтимос!
“Эшитаман!” — жавоб қилди таниш 

овоз.
— “Тузатиш” сўзини қандай талаф-

фуз қиласиз? — сўрадим мен.
Буларнинг барчаси Тинч океа-

ни шимоли-ғарбидаги кичкинагина 
шаҳарчада бўлиб ўтаётган воқеалар 
эди. Мен тўққиз ёшга кирганимда, 
биз мамлакатдаги бошқа шаҳар — 
Бостонга кўчиб ўтдик. Эски қадрдо-
нимни жуда соғинардим. Негадир, 
“Маълумот беринг, илтимос” деювчи 
овоз соҳибаси жойлашган олдинги уй-
имиздаги ёғоч қутини кейинги хонадо-
нимиздаги столдан жой олган баланд, 
ялтироқ янги телефонга сира ўхшата 
олмасдим. Ўсмирлик чоғимда ҳам 
болалигимдан ёрқин хотира бўлиб 

қолган бу суҳбатлар 
ёди мени асло тарк 
этмади. Шубҳали ва 
қийин вазиятларда 
айни шу қўнғироқлар 
туфайли энди ўзим-
ни хавфсиз ҳис эта-
ётганимни сезардим. 
Кичкинагина бир бо-
лани тинглаш боби-
да бу аёл қанчалар 
сабрли, тушунувчан 
ва меҳрибон бўла 
олганини ҳозир жуда 

яхши англайман ва унинг қаноатига 
таҳсинлар айтаман.

Бир неча йил ўтиб, ғарбдаги коллежга 
кетаётганимда, мен учаётган самолёт 
йўл-йўлакай Сиэтлда қўниб, у ердан бо-
шқа рейсга алмашадиган бўлдим. Кей-
инги самолётга ўтиргунимча бир ярим 
соат вақтим бор эди. Мен ўн беш дақиқа-
ча вақтимни айни пайтда шу шаҳарда 
яшаётган опам билан суҳбатлашиб ўт-
каздим. Кейин эса нима қилаётганимни 
ўйлаб ҳам ўтирмай, она шаҳримдаги 
оператор рақамини тердим ва “Маълу-
мот беринг, илтимос!” дея мурожаат қил-
дим. Бу не мўъжизаки, мен ўзим жуда 
яхши биладиган ўша аёлнинг ингичка ва 
тиниқ овозини эшитдим! Бу суҳбат ҳақи-
да ўйламагандим, аммо тилимга ўзим 
ҳам кутмаган ҳолда шу сўзлар келди: 
“Илтимос, менга “тузатиш” сўзи қандай 
талаффуз қилинишини айта оласизми?”

Гўшакдан бир муддат овоз эшитил-
мади. Кейин эса мулойим оҳангдаги 
жавоб янгради: “Тахминимча, шу вақт-
гача бармоғинг тузалиб кетган бўлиши 
керак…”

Мен кулдим.
— Шундай қилиб, бу ҳалиям аниқ 

сиз эканлигингизни билдим! — дедим 
сўнг. — Қизиқ, мен учун гапларингиз 
қанчалар аҳамиятли бўлганини ҳеч 
хаёлингизга келтирганмисиз?

“Қизиқ, — деди у ҳам, — сен ҳам 
қўнғироқларинг мен учун қанчалар 
аҳамиятли бўлганини билганмикин-
сан? Мен умуман фарзанд кўрмаган-
ман, шу сабабми, қўнғироқларингни 
кутиб яшашдан бахтиёр эдим”.

Мен ўтган йиллар давомида уни 
тез-тез эслаганимни айтдим ва опам-
никига келганимда яна телефон қи-
лишга рухсат сўрадим. “Албатта, 
қўнғироқ қилавер, — деди у, — Сэлли 
деб сўрасанг, кифоя”.

Уч ойдан сўнг Сиэтлга қайтдим. 
Аммо бу сафар операторга қўнғироқ 
қилганимда, бошқа овоз жавоб берди. 
Мен Сэллини сўрадим.

“Унинг дўстимисиз?” — сўради маъ-
лумот берувчи аёл.

“Ҳа, жуда қадрдон дўстиман”, — 
жавоб қилдим мен.

“Сизга буни айтишдан қаттиқ аф-
сусдаман, — деди аёл, — охирги йил-
ларда у тўлиқсиз иш кунида ишлаёт-
ганди, чунки касал эди. Беш ҳафта 
олдин у вафот этди…”

Гўшакни қўяётганимда суҳбатдо-
шим сўраб қолди: — “Бир дақиқа, сиз-
нинг исмингиз Полми?”

“Ҳа”.
— “Яхши, унда сизга Сэлли хабар 

қолдириб кетган. У телефон қилиб 
қолишингиз мумкинлигини ўйлаб шун-
дай қилганди. Бу хабарни сизга ўқиб 
беришимга рухсат берсангиз. Бу ерда 
шундай ёзилган: “Унга айтингки, мен 
ҳалиям куйлаш учун бошқа оламлар 
бор, дейман. У нима демоқчилигимни 
ўзи билиб олади”.

Мен аёлга раҳмат айтиб, гўшакни 
жойига қўйдим. Ҳа, Сэлли нима демоқ-
чи бўлганини тушунгандим. Бошқа-
ларда қолдиришингиз мумкин бўлган 
таассуротларингизни ҳеч қачон кам-
ситманг. Бу билан сиздан шуни сўра-
моқчиманки, инсон бошқа кимнингдир 
ҳаётида қанча ўзгаришлар қила оли-
ши мумкинлиги ёдингизда турсин!

Муҳаббат ШАРИПОВА
таржимаси.

Мутолаа

 Пол Виллард

ЭСКИ ТЕЛЕФОН

СЕН БАҲОРНИ 
СОҒИНМАДИНГМИ?

Абдулла Орипов 
Ўзбекистон Қаҳрамони

Уйғонгувчи боғларни кездим,
Топай дедим қирдан изингни.
Ёноғингдан ранг олган дедим –
Лолазорга бурдим юзимни,
Учратмадим аммо ўзингни,
– Сен баҳорни соғинмадингми?
Узоқлардан зарворли тоғлар,
Хаёлимни келдилар босиб.
Кечди қанча интизор чоғлар,
Васлинг менга бўлмади насиб,
Сенсиз мен ҳам, баҳор ҳам 
ғариб,
– Сен баҳорни соғинмадингми?
Унгурларда сакрайди оҳу,
Наъматакда саъва миттижон.
Қорликлардан сипқорилган сув,
Дараларда уради жавлон.
Нигоҳимдан фақат сен пинҳон,
– Сен баҳорни соғинмадингми?
Мана, бугун Наврўзи олам,
Дўстларимга гуллар тутарман.
Қайлардасан, суюкли эркам…
Қўлимда гул сени кутарман,
Умрим бўйи чорлаб ўтарман:
– Сен баҳорни соғинмадингми?

Манзилимиз: 100029,  
Тошкент шаҳри, 

Матбуотчилар кўчаси, 32

Бош муҳаррир 
Севдо Ниёзова

МУАССИС:  
ТОШКЕНТ ШАҲАР 

ҲОКИМЛИГИ

Телефонлар: 
Қабулхона (71) 233 61 10 
Реклама (71) 233 28 95

“NISO POLIGRAF” МЧЖ 
босмахонаси.

2007 йил 19 январда Тошкент шаҳар 
Матбуот ва ахборот бошқармасида 

02-001-рақами билан рўйхатга олинган

Манзил: Тошкент вилояти, Ўрта 
Чирчиқ тумани, “Машъал” маҳалласи, 

Марказий кўчаси, 1-уй

Ҳажми — 2 босма табоқ, офсет 
усулида босилди. Адади 500 нусха, 

қоғоз бичими А3

Топшириш вақти 00:55 
Топширилди 05:00

Буюртма - 

Газета таҳририят 
компьютер марказида 

саҳифаланди

Нашр учун масъул 
 З. НАЗАРОВ


